
KONSELLU MINISTRU ESTRAORDINÁRIA APROVA ONA 
ALTERASAUN LEI BA FUNDU PETROLÍFERU NO TRIBUTARIA

Dili, 8 Jullu 2019:  S.Exa. Primeiru-Ministru Taur Matan Ruak, segunda-feira ne’e prezide reuniaun 
Konsellu Ministru estraordinária iha Palasiu Governu, hodi diskute no halo aprovasaun ba alterasaun 
Lei Fundu Petrolíferu no Tributaria, ne’ebé aban (tersa-feira) sei haruka ba Parlamentu Nasionál atu 
halo diskusaun, aprovasaun no lori ba Prezidente Repúblika   halo promulgasaun antes tama ba loron
30 Agostu data ba ratifikasaun akordu Delimitasaun fronteira máritima ne’ebé asina ona iha loron 6 
fulan Marsu tinan 2018.

Alterasaun Lei Fundu Petrolífera no Tributaria ne’e hetan aprovasaun hafoin Konsellu Ministru rona 
esplikasaun destalada durante besik oras 7 nia laran hosi Xefe Negosiador Prinsipál Kay Rala Xanana 
Gusmão, peritu sira hosi Autoridade Nasionál Petróleu no Mineral (ANPM) no Ministériu Finansas.

“Ohin Reuniaun Konsellu Ministru estraordinária, ita-boot sira hatene reuniaun 

seidauk hotu, reuniaun kontinua aban lokraik. Ohin Sr. Primeiru-Ministru rona 
aprezentasaun naruk, ezostiva hosi maun boot Xanana Gusmão, lider negosiasaun 
ninian, Xefe Negosiador ho espesialista sira hosi ANPM no Ministériu Finansas, 
Prezidente ANPM mak lidera, konsellu Ministru rona hotu no aprova alterasaun lei 
ne’ebé ita tenke altera. Konsellu Ministru sei prepara aban hodi hatún ba Parlamentu 
Nasionál , tanba Lei tenke liu hosi Parlamentu Nasionál mak tatoli ba Sr. Prezidente 
da Repúblika hodi hetan promulgasaun no hatún iha Jornal da Repúblika, planu ne’e 
atu halo hotu antes dia 30 de Agostu iha ona troka de notas hodi konfirma katak 
Parlamentu ita nian ratifika tiha ona tratadu entre Commonwealth Austrália ho 
Repúblika Demokrátika Timor-Leste”, esplika Ministru  Estadu Prezidénsia ba Konsellu
Ministru, Hermenegildo ‘Agio’ Pereira.

Reuniaun Konsellu Ministru ohin seidauk hotu, no sei kontinua ba aban lokraik hodi diskute fila 
Dekretu Lei sira ne’ebé iha ligasaun hodi hetan aprovasaun Konsellu Ministru nian hafoin haruka ba 
Prezidente Repúblika halo promulgasaun.

“Lei tributaria ohin diskute maka’as detallu artigu ba artigu ne’ebé atu muda, Lei 
Fundu Petrolíferu rona no tenke muda. Tanba sá mak tenke muda tanba lei sira ne’e 
halo kontestu JPDA nian, akordu tranzisaun nian ba esplorasaun konjunta, wainhira 
ita-nia Parlamentu ratifika iha dia 30 Agostu ba Prezidente haruka públika, ne’e hahú 
ona tratadu foun ho fronteiras máritima permanente, mapa iha tratadu ne’e Timor-
Leste nian mesak ona. Ita nia territóriu soberanu. Ne’eduni akordu hotu-hotu ne’ebé 
halo ho ConocoPhillips  Woodside kona-ba bayu undan, kitán no Búfalo ne’ebé iha 
akordu ne’e tama ona mai Timor nia territóriu, kontratu sira ne’e tenke hadi’a, ajusta
hodi aserta ho  tratadu fronteira máritima permanente”, tenik Ministru Estadu Prezidénsia 
ba Konsellu Ministru. 

